
Василий Алендее аса идее

Курни-тӳсни ҫинчен 
ҫыратчӗ

Хӑй пурӑннӑ чухне эпир Василий Степанович Алендей ӗҫченлӗхӗпе пултару- 
лӑхӗнчен тӗлӗнеттӗмӗр. Вӑл хамӑр йышӑмӑрта тӑван литературӑшӑн ҫанӑ 
тавӑрса, пӗтӗм вӑй-халне парса ӗҫлекен писательсенчен пӗриччӗ.

Алендей -  прозаик, Апендей -  поэт, Алендей -  публицист, Алендей -  критик, 
Алендей -  тӑлмач. Вӑл пурнӑҫа, халӑх ӗҫӗ-хӗлне, чун-чӗрине лайӑх пӗлекен 
писательччӗ.

Василий Степанович Апендей 1919 ҫулхи юпа уйӑхӗн 16-мӗшӗнче Вӑрмар 
районӗнчи Кӗтеснерте ҫуралнӑ.

Унӑн нумай енлӗ пултарулӑхӗ ҫинчен калас пулсан, чи малтанах, ман шутпа, 
вӑл мӗнле ҫемьере ҫуралса ӳснине, унӑн ачалӑхӗпе ҫамрӑкпӑхӗ еплерех иртни- 
не пӗлес пулать. Ҫакӑн пирки мана писатель ҫапла каласа панӑччӗ: "Эпӗ чухӑн 
ҫемьере ҫуралса ӳснӗ. Пирӗн хуҫалӑх уйрӑмах выҫлӑх ҫул арканнӑ. Ун чухне 
эпир улттӑн кӑна пурӑннӑ-ха: асаттепе асанне, аттепе анне тата эпир, Михаля 
ятлӑ пиччепе иксӗмӗр. Эпӗ виҫҫӗре пулнӑ ун чухне, Михаля -  пиллӗкре. Пирӗн 
ҫемье выҫлӑха пула, Ҫӗпӗре, Красноярск енне куҫса кайнӑ. Пӳрт-ҫурта, хуҫалӑ- 
ха сутса хӑварман пулнӑ. Атте хамӑр хуҫалӑха астуса тӑма хӑйӗн пиччӗшне 
хушса хӑварнӑ. Ҫӗпӗрте пӗр ҫул пурӑнсанах, анне каласа паратчӗ мана, эпӗ 
аттепе аннене: "Айта, Раҫҫее каятпӑр. Айта, Раҫҫее каятпӑр", -  тесе тархасла- 
ма тытӑннӑ. Анне вара эпӗ ҫапла каланине ытараймасӑр, аттепе пиччене 
вӑхӑтлӑха Ҫӗпӗре хӑварса, мана Чӑваш ҫӗр-шывне, хам ҫуралса ӳснӗ яла илсе 
килнӗ. Зеленый Дола ҫитсен анне вӗри шыв илме перрон ҫине тухнӑ. Ҫав вӑхӑтра 
пуйӑс тапранса кайнӑ. Анне ун хыҫҫӑн макӑра-макӑра чупнӑ. Мана чугун ҫул 
станци хӗрринче стрелочника парса хӑварнӑ, япалисене аннене паллаканскер 
Вӑрмар станцине антарма ӗлкӗрнӗ. Яла таврӑнсан, хамӑр пӳртех вырнаҫнӑ эпир 
аннепе иксӗмӗр. Анчах акӑ мӗн пулса тухнӑ. Атте пиччӗшӗ -  Хветюк, мулшӑн 
хыпса ҫунаканскер, эпир таврӑннӑшӑн кӑмӑлсӑрланнӑ. Вӑл пирӗн пӗтӗм хуҫа- 
лӑхпа, пахчапа хӑй усӑ курасшӑн пулнӑ. Вёл ялти куштансене пирӗн киле ертсе 
пырать те пӳрте вӑйпах куҫарса каять. Анне, мана ыталаса тытса, пӳрт тӑррине 
сириччен те килтен тухман. Ҫапла, манӑн виҫҫӗ-тӑваттӑрах куштансен мӑшкӑлне 
тӳсме тӳр килнӗ. Ҫавӑнпа эпӗ, ӳссе тӑн кӗре пуҫласан, кулаксене, куштансене 
чун-чӗререн курайман. 15-16 ҫултах комсомола кӗнӗ. Колхоза та чи малтанах 
ҫырӑннӑ эпир. Эпӗ ялти ӗҫе те хастар хутшӑннӑ. Колхоз тунине те, ялти пуян- 
семпе мёнле кёрешнине те хам куҫпа хам курнё".

Хёйён ашшёпе амёшне писатель питех те ёшшён аса илетчё. "Манён атте -



Курни-тӳсни ҫинчен ҫыратчӗ 7

Степан Егорович Егоров (ялта ӑна Тяпук тесе чӗнетчӗҫ) ырӑ кӑмӑллӑ, ӑшӑ, ҫепӗҫ 
чун-чӗреллӗ ҫынччӗ. Ялта никам та ӑна кӳренсе, ҫилленсе ҫӳренине ас тумастӑп. 
Вӑл ҫирӗм ҫула яхӑн Кӗтеснер ял Совечӗн секретарӗнче ӗҫлерӗ. Ял ҫыннисем 
кирек мӗнлу ыйтупа та чи малтанах ун патне пыратчӗҫ. Хӑйсен хуйхи-суйхи ҫин- 
чен чи малтанах аттене каласа паратчӗҫ. Атте вӗсене епле те пулин йӑпатса 
лӑплантарма тӑрӑшатчӗ, хуйха-суйха ҫирӗппӗн тӳссе ирттерме канаш паратчӗ, 
хӑй пултарнӑ таран пулӑшатчӗ. Эпӗ ача чухнех атте патне ҫӳреттӗм. Ял ҫынни- 
сен ячӗпе хушаматне, вӗсем ӑҫта пурӑннине, вёсен ачисене, мӗн чухлӗ выльӑх- 
чӗрлӗх усранине -  йӑлтах пӗлеттӗм. Мӗншӗн тесен мана час-часах ял ҫыннисен 
выльӑх-чӗрлӗхне шута илме хушатчӗҫ. Атте отпуска тухсан, ун вырӑнне ял Со
вет секретарьне мана, 16-17 ҫулхи ҫамрӑка, лартатчӗҫ.

Ман анне колхозра ӗне ферми пуҫланса кайнӑранпах дояркӑра тӑрӑшрӗ. 
Выльӑх-чӗрлӗх фермисенче малта пыракансен, ударниксен слетӗнче те пулнӑ 
вӑл. Ун чухне Чӑваш республики Горький крайне кӗретчӗ.

Ҫапла, ман атте те, анне те колхозшӑн, ял чыс-хисепӗшӗн, ҫӗнӗ пурнӑҫшӑн 
тӑрӑшакан ырӑ, ӗҫчен ҫынсем пулнӑ. Вӗсем пире хамӑр килшӗн ҫеҫ хыпса ҫунма, 
хамӑр ҫемьешӗн ҫеҫ тӑрӑшма вӗрентмен, вӗсем мана халӑхшӑн, тӑван кол- 
хозшӑн пурӑнма хӑнӑхтарнӑ", -  терӗ.

«Улми улмуҫҫинчен инҫе ӳкмест», -  теҫҫӗ. Ваҫука, пулас пысӑк писателе, 
ашшӗпе амӑшӗ тӗрӗс пӑхса ӳстернӗ.

"Япти пуҫламӑш шкултан вӗренсе тухсан, эпӗ хамӑн пӗлӗве малалла ӳсте- 
рес тесе, Тӑвай районӗнчи Сӑхӑтпуҫ шкулне кайрӑм. Унта мана паллӑ та пулта- 
руллӑ С. Р. Капитонов, М. К. Гаврилов, П. Т. Япаков, Г. Е. Егоров, Ф. Ф. Портнов, 
Я. С. Сидоров учительсем вӗрентрӗҫ. Вӗреннӗ чухне эпӗ Мӑнҫырмара, хамӑрӑн 
Марье аппа патӗнче пурӑнтӑм. Унӑн ывӑлӗсем -  пурте ӑслӑ, пултаруллӑ ҫын- 
семччӗ. Пӗр ывӑлӗ, 1919 ҫултах Хӗрлӗ Ҫара кайнӑскер, Фрунзе ячӗллӗ Ҫар ака- 
демийӗнче вӗренетчӗ. Вӑл хӑш-пӗр чухне амӑшне курма киле-киле каятчӗ. Ман 
валли тетрадьсем, кӗнекесем илсе килетчӗ. Кайран вӑл паллӑ ҫар ҫынни пулса 
тӑчӗ. Семен Александрович Александров полковник Халхин-Гол патӗнче Тӑван 
ҫӗр-шывӑн Аслӑ вӑрҫинче хӑюлӑхпа паттӑрлӑх кӑтартнӑ. Семен Александро
вич ман пиччен -  Михалян хреснашшӗ пулнӑ. Вӑл манпа яланах ӑшшӑн кала- 
ҫатчӗ, ӑс парса вӗрентетчӗ".

Унӑн тавра курӑмӗ аталанса пырасси, шкулта вӗреннисӗр пуҫне, вӑл мӗнле 
ҫынсемпе хутшӑннинчен те нумай килнӗ.

Ҫара кайиччен Алендей Вӑрмар районӗнчи "Хӗрлӗ Ялав" хаҫат редакцийӗн- 
че литсотрудникра ӗҫленӗ. Яланах ялтан яла чупма тивнӗ ун. Ҫав ҫулсенче ӑна 
районта лайӑх пӗлнӗ.

1939 ҫулта Василий Алендее Ҫара илнӗ. Пограничник пулать вӑл. Тӑван ҫӗр- 
шыв чиккине хураллать. Ҫарта чухнех вӑрҫӑ пуҫланать. Вӑл вӑрҫӑн малтанхи 
кунӗнчех ҫапӑҫӑва кӗрет, Ленинградра тӑшман ункине лекет. Ҫавӑн пирки Васи
лий Степанович ҫапларах аса илсе каласа паратчё: "Ленин хулине хӳтӗлени

манӑн асран нихҫан та тухас ҫук. Йывӑр пулчӗ пире. Пӗр вӑхӑт кунне виҫҫӗр 
грамм ҫӑкӑрпах пурӑнтӑмӑр. Яшки те ҫӑра шыв пек ҫеҫ. Унта ҫӗр улми те, сухан 
та ҫук. Чылай салтаксем апат ҫитменнипе халтан кайма тытӑнчӗҫ. Апла пулин 
те, эпир тӑшмана Ленин хули патнелле тек пӗр пусӑм та ямарӑмӑр.

Василий Алендейӗн литературӑри чӑн-чӑн пултарулӑхӗ вӑрҫӑ хыҫҫӑн 
палӑрнӑ. "Ялав" журналӑн 1947 ҫулхи 2-мӗш номерӗнче унӑн сӑввисен самай 
пысӑк ярӑмӗ пичетленсе тухать. Вӗсем пурте -  вӑрҫӑ вут-ҫулӑмӗ витӗр утса 
тухнӑ салтак кӑмӑлне уҫса паракан лирикӑллӑ сӑвӑсем. Тӑван ҫӗр-шыва юрат- 
са, унӑн ӳсӗмӗсемпе хавхаланса ҫырнӑ сӑвӑсем вӗсем. Василий Апендей халӑх 
умне тухасси, чӑн-чӑн писатель ҫулӗ ҫине тӑрасси ҫакӑнтан пуҫланнӑ та ӗнтӗ.

1947 ҫулта Василий Алендее ҫамрӑк писательсен республикӑри канашлӑвне 
чӗннӗ. Канашлу пӗтсен литература каҫӗ пулнӑ, унта вӑл та хӑйӗн сӑввисене 
вуланӑ. Ҫак литература каҫӗ пирки Василий Степанович ҫапла каласа панӑччӗ. 
'Тӑхтав вӑхӑчӗ пуҫлансан, -  терӗ вӑл, -  ман пата икӗ ҫын пычӗ. Пӗри кӑтра 
ҫӳҫлӗ, кӑвак костюмпа, кӑштах уксахлать. Хӑрах урин чӗркуҫҫийӗ хутланмасть 
курӑнать. Фронтран аманса таврӑннӑскер ӗнтӗ. Эпӗ палласа илтӗм. Ку -  Петр 
Петрович Хусанкай. Вӑл мана алӑ пачӗ те: "Эсӗ те ман пекех уксах иккен. Уншӑн 
ан кулян. Чӗре сывӑ-ха пирӗн", -  терӗ. Тепри, хура ҫӳҫлӗскер, сӑн-пичӗ тӗп чӑваш 
ҫыннин унӑн. Лӑпкӑскер хӑй. Вӑрҫӑра пулнӑ курӑнать. Кӑкӑрӗ ҫинче орденсемпе 
медальсен планкисем пур. Ҫак ҫын та мана Хусанкай хыҫҫӑн алӑ тытсах сывлӑх 
сунчӗ те: "Сӑввусене чӑн-чӑн чӑвашла вуларӑн. Тавтапуҫ", -терӗ. Кайран пӗлтӗм 
эпӗ. Ку ҫын -  чӑвашсен паллӑ ученӑйӗ Михаил Яковлевич Сироткин пулчӗ. Пысӑк, 
хисеплӗ ҫынсен ӑшӑ сӑмахӗсем мана ҫав тери хавхалантарчӗҫ".

1953 ҫулта Апендейӗн пӗрремӗш кӗнеки -  "Пирӗн кил” пичетленсе тухрӗ. 
Унтанпа чылай ҫул иртрӗ ӗнтӗ. Халӗ вӑл ҫырнӑ кӗнекесен шучӗ вӑтӑртан та 
иртрӗ. Кунта тата ҫакна палӑртмалла. Писатель хӑйӗн произведенийӗсене ни- 
хӑҫан та, пӗр кӗнекерен тепӗр кӗнекене кӗртсе, ик-виҫӗ хутчен кӑларман. Ку 
ӗнтӗ писателӗн пичетлесе кӑлармалли произведенийӗсем ҫителӗкпӗ пулнине, 
вӑл тухӑҫлӑ ӗҫленине кӑтартса парать.

Василий Алендей ҫырнӑ проза кӗнекисенчен уйрӑммӑнах ҫаксене палӑрт- 
малла: "Тепре куриччен”, "Ушкӑн-ушкӑн пӗлӗт иртет", "Пограничниксем", "Чикӗ- 
ре", "Тӑрисем ҫӳлте юрлаҫҫӗ", "Ҫӗмӗрт ҫеҫкере", "Юратрӑм эп, хиреем, сире”, 
"Салтак чӗри", "Вӗлле хурчӗ -  ылтӑн хурт", "Курӑксене тайса ҫил вӗрет", "Ши! 
кайрӑм, пи! кайрӑм", "Сӳнми ҫӑлтӑр", "Виҫӗ салтак", "Лаох", "Тэтах килсе кур”, 
"Хирте вӗршӗнсем вӗҫеҫҫӗ", 'Тӑрна сасси илтӗнет", "Хӗрлӗ кӗпе", "Виҫӗ ывӑлпа 
виҫӗ хӗр" т. ыт. те. Вӗсенче кашнинчех писатель пурнӑҫӗн автобиографиллӗ 
саманчӗсем пур темелле.

Василий Алендей фронтра йывӑр аманать те 1943 ҫулта хӑйӗн тӑван ялне -  
Кӗтеснере таврӑнать. Анӑҫра хаяр вӑрҫӑ вут-ҫулӑмӗ алхасать. Ял ӗҫченӗсем 
фронт валли ҫителӗкпӗ тыр-пул, аш-какай, сӗт-ҫу хатӗрлесе пама тӑрӑшаҫҫӗ. 
"Пӗтӗмпех фронт валли!" лозунг тӗпре тӑнӑ. Алендей те яла таврӑннӑ-таврӑн-

ман хӗрӳ ӗҫе кӳлӗнет. Ял ӗҫченӗсен ҫав вӑхӑтри пӗтӗм хуйхи-суйхи, савӑнӑҫ- 
телейӗ унӑн чун-чӗри витӗр тухнӑ темелле. Вӑл колхозри комсомол организа- 
цийӗн секретарӗ. Писатель «Ушкӑн-ушкӑн пӗлӗт иртет» повеҫре вӑрҫӑ ҫулӗсен- 
че ҫӗнтерӳшӗн ырми-канми тӑрӑшнӑ ҫынсем ҫинчен ҫырать. Унта вӑл хӑйӗн тӑван 
ялӗн ятне те улӑштармасть. Кӗнекери сӑнарсем -  ялти ҫынсемех. Повеҫри тӗп 
герой -  Ваҫук. Вӑл никам та мар -  салтакран аманса таврӑннӑ Василий Степа
нович хӑех. Тамара пирки те ҫавнах каламалла. Анчах ун ятне автор улӑштарнӑ. 
Чӑннипе, ҫак хӗрача Вера ятлӑ пулнӑ. Вера Александровна Горюшева (качча 
тухнӑ хыҫҫӑнхи хушамачӗ-Шмелева... Вӑрҫӑ вӑхӑтӗнче эвакуаци йӗркипе Кӗтес- 
нере килнӗ пулнӑ вёсен ҫемйи. Повеҫри Курак Ҫтаппанӗпе Йӑпӑртак Мӗтри те -  
Кӗтеснер ҫыннисемех. Колхоз председателӗ Виктор Ефремов та унтанах. Унӑн 
хушаматне ҫеҫ улӑштарнӑ -  Ефимов тенӗ.

Произведенире ҫырма-ҫатра, сӑрт ячӗсем те, кӳршӗ ял ячӗсем те Кӗтеснер 
таврашӗнчисемех. Район аппаратӗнче ӗҫлекен хӑш-пӗр ҫынсен ячӗсене те улӑ- 
штарман -  ҫапла хӑварнӑ. "Ушкӑн-ушкӑн пӗлӗт иртет" повесть -  пӗтӗмӗшпе тенӗ 
пекех, чӑн пурнӑҫа ҫырса кӑтартнӑ произведени. Ӑна документлӑ повесть тесен 
те йӑнӑш пулас ҫук. Ан тив, вӑрҫӑ вӑхӑтӗнче ялти пурнӑҫ епле пулнӑ -  пурте 
ҫавӑн пек тӗп-тӗрӗс юлтӑр, тенӗ пулас автор.

"Вӗлле хурчӗ -  ылтӑн хурт” -  Василий Апендейӗн пӗрремӗш романӗ. Епле 
майпа, ӑҫтан ҫуралса тухнӑ-ха ҫак произведени? Алендей час-часах тухса ҫӳреме 
юрататчӗ. Тӑван яла килсен, вӑл ун чухнехи колхоз председателӗпе -  пӗрле 
ӳснӗ Пантелеймон Мефодьевпа тӗл пулмасӑр хулана таврӑнман. Вӗсем иккӗшӗ 
те салтака пӗрлех кайнӑ, таврӑнасса та пӗр вӑхӑтрах таврӑннӑ. Ялта чухне вӗсем 
кирек мӗнле ӗҫе те пӗр-пӗринпе канашласа тунӑ. Иккӗшӗ те литературӑна ача- 
ранах юратнӑ. Ахальтен мар ӗнтӗ Василий Степанович темиҫе ҫул каярах "Ком
мунизм ялавӗ" хаҫатра хӑйӗн тантӑшӗ ҫинчен "Манӑн юлташӑм -  Панття" очерк 
пичетлесе кӑларнӑччӗ.

Яла таврӑнсан, Василий Алендей хӑйӗн чи ҫывӑх тус-юлташӗпе тӗл пулать. 
Сӑмах ҫине сӑмах, шӑкӑл-шӑкӑл калаҫу пуҫланать. Ҫавӑн чухне Мефодьев хай- 
хи хӑйӗн юлташне ҫурӑмӗнчен лӑпкаса илет те:

-  Питӗ лайӑх тема паратӑп сана. Улатти ҫинчен ҫыр, -  тет вӑл ӑна.
-  Улатти ҫинчен? -  тӗлӗнет Алендей. -  Вӑл манӑн кукка пулать-ҫке. Мӗнпе 

ҫав териех килӗшрӗ вӑл сана?
-  Этем вӑл. Чӑн-чӑн этем, -  тет колхоз председателӗ.
Вара Мефодьев Алендее Улатти пурнӑҫӗ ҫинчен тӗпӗ-йӗрӗпе каласа пама 

тытӑнать. Килӗшет писателе председатель каласа пани. Чылайччен шухӑшла- 
са пурӑнать писатель, ялти нумай ҫынпа тӗл пулса чун-чӗререн калаҫать. Юлаш- 
кинчен "Вӗлле хурчӗ -  ылтӑн хурт» романӑн тёп сӑнарӗ -  Улатти сӑнарӗ тёвёлен- 
се ҫитет.

Кам-ха вёл Улатти? Владимир Яковлевич вӑрҫӑн хаяр вут-ҫулӑмӗнче туп- 
танса ҫирӗпленнӗ. Орелпа Курск хулисем патёнчен Эльба, Одер шывё патне

ҫитнӗ вӑл. Темиҫе хутчен аманнӑ. Унӑн пӗвӗ-сийӗнче суран йӗрӗсем туллиех. 
Алла пулин те, вӑл улӑп пек тӗрекпӗ. Ӑна нимӗнле ҫил-тӑвӑл та авса хуҫай- 
масть. Унӑн чун-чӗри таса, кӑмӑлӗ ырӑ. Улатти чи малтан Тӑван ҫӗр-шывшӑн, 
тӑван колхозшӑн тӑрӑшать. Вӑл пурнӑҫри йӑх-ях, вӑйӑн-шайӑн ӗҫлекен ҫынсе- 
не, кун ирттӗр те ҫӗр ирттӗр тесе ҫеҫ пурӑнакансене тӳсме пултараймасть. Унӑн 
ӗҫӗ-хӗлӗпе Василий Алендей совет ҫыннин сӑнарне туллин кӑтартса парасшӑн 
пулнӑ. Ан тив, ҫав ҫын тепӗр чухне йӑнӑшсем те тукалать, хӑш-пӗр вӑхӑтра ви- 
ҫерен тухасси те пулать. Пурнӑҫра чи кирли -  ху тунӑ йӑнӑшсене пӗтерме чӑн- 
чӑн ҫирӗплӗх тупасси, халӑха итлесси, халӑхпа пӗрле пуласси, халӑх шанӑҫне 
тӳрре кӑларасси. Улатти сӑнарӗнче ҫакӑн пек паха енсем йӑлтах пур. Ҫавӑнпа 
унӑн ырӑ сӑнарӗ вулакансен чун-чӗрине яланлӑха кӗрсе вырнаҫать.

Романри Лисук, Пракка, Татюк сӑнарӗсем те куҫ умне чӗррӗн тухса тӑраҫҫӗ. 
Произведенири чи трагедиллӗ сӑнар -  Марье-Мӗтри сӑнарӗ. Патша саманин- 
чех ҫуралнӑ Марье-Мӗтри. Ят ҫӗрӗ илес тесе ашшӗ-амӑшӗ ҫак хӗрачана арҫын 
ячӗ параҫҫӗ. Ҫапла, ҫак хӗрачан ӗмӗрлӗхех арҫын ячӗпе пурӑнмалла пулать. 
Мӗн чухлӗ куҫҫуль, асаплану, тискерлӗх- пурнӑҫра. Мӗн тери хакпӑ пулнӑ хрес- 
ченшӗн ҫӗр. Выҫӑ вилес мар тесе, калама ҫук пысӑк асап, хӗн-хур, мӑшкӑл тӳсме 
тивнӗ хресченӗн.

"Вӗлле хурчӗ -  ылтӑн хурт" роман -  уй-хир паттӑрӗсем, ҫӑкӑр тӑвакансем 
ҫинчен. Унта вёсен пӗтӗм хуйхи-суйхи, савӑнӑҫ-телейӗ курӑнса тӑрать. Василий 
Апендей кӑтартса панӑ сӑнарсем -  пурте харпӑр хӑй еккиллӗ, хӑйне майлӑ ҫын- 
сем. Апла пулин те, вёсен пурин те ӗмӗчӗсем пёр -  Тӑван ҫӗр-шыва, колхоза 
тӗреклетесси. Алендей аран-аран пурӑнкалакан, ҫунатсӑр, халсӑр ҫынсене юрат- 
масть. Унӑн геройӗсен тепӗр чухне сывлӑхӗ начар пулин те, чун-чӗри таса, ӗмӗчӗ 
пысӑк.

Василий Апендей хӑйӗн тепӗр романне "Курӑксене тайса ҫил вӗрет" тесе ят 
панӑ. Ку произведени -  ӗне ферминчи ӗҫченсем ҫинчен ҫырнӑ роман. Ара, Вас
са, Магдаль, Якур сӑнарӗсенех илер-ха. Чӑн-чӑн хальхи ял ӗҫченӗсем вӗсем. 
Ферма тухӑҫлӑхне ӳстерес тесе мӗнле кӑна хастарлӑх кӑтартмаҫҫӗ-ши вӗсем? 
Маларах каларӑмӑр-ҫке: Апендей произведенийӗсенчи геройсем яланах пурнӑҫ- 
ри чи хӗрӳ вырӑнсенче.

Васса сӑнарне автор уйрӑмах юратса ҫырса кӑтартнӑ. Ҫак хӗвел шевли пек 
сарӑ ҫӳҫлӗ, ҫуллахи янкӑр тӳпе пек кӑн-кӑвак куҫлӑ ҫамрӑк арӑм телей мӗн ик- 
кенне малтанлӑха ӑнланса илеймест-ха. Упӑшки ӑна, хитре те яштака пӳ-силлӗ 
пултӑр тесе, колхоз ӗҫне ямасть. Килте, читлӗхри пек, ӗҫе ямасӑр тытса усрать. 
Анчах Васса, кӑйкӑр кайӑк пек, ял ӗҫченӗсен шавлӑ ушкӑнне туртӑнать. Унӑн 
чӑн-чӑн пурнӑҫ юхӑмне ыткӑнас килет. Тӳсеймест вӑл: фермӑна дояркӑна кайса 
кӗрет. Кунта вӑл хӑйӗн чӑн-чӑн пысӑк телейне тупать. Килте пӑчӑхса пурӑнасси 
-  уншӑн ют. Мӗнле калас, тыр-пул та, чечек те ӑшӑ ҫумӑр айӗнче, хӗвел шевли 
айӗнче вӑй илсе ҫӗкпенет. Васса та хавхалануллӑ, пархатарлӑ ӗҫре, халӑхшӑн 
тӑрӑшса ӗҫлесе, чыс-хисеп илет.

Романра пурнӑҫӑн аслӑ ҫулӗнчен пӑрӑннӑ сӑнарсем те пур. Вӗсем Мустай 
Павӑлӗпе Нямук Кирили. Ҫакӑн пек ҫынсем писатель ҫуралса ӳснӗ Кӗтеснер 
ялӗнче чӑннипех те пулнӑ иккен. Пӗри -  Нямук Кирили, тепри -  Мустай Павӑлӗ. 
Вёсен кӑткӑс пурнӑҫӗнче тем те пулса иртнӗ. Ҫав ҫынсен пурнӑҫ трагедийӗ ӑҫта- 
ха? Вӗсем иккӗшӗ те тӗплӗн тишкерсен -  начар ҫынсем мар, ӗҫе юратакан, ӗҫшӗн 
ҫунакан, ачаранах ӗҫре пиҫӗхсе ӳснӗ ҫынсем. Ял ҫыннисем хисеплемен теме 
ҫук вӗсене -  хисепленӗ. Тен, ҫавна пулах вӑрҫӑ хыҫҫӑнхи ҫулсенче тӑлӑх арам
еем те куҫ хывнӑ вӗсене: хӑйсем патне хӑнана чӗннӗ, эрех ӗҫтернӗ. Ак ҫакӑнта 
ӗнтӗ чӑтӑмлӑх ҫитереймен. Ҫакӑн пирки арканма тытӑннӑ вёсен ҫемье пурнӑҫӗ. 
Иккӗшӗ те арӑмӗсене, ачи-пӑчине пӑрахаҫҫӗ те тӑлӑх арӑмсен ӗҫки-ҫикипе килен- 
ме тытӑнаҫҫӗ. Ҫапах та ӗҫе ҫӳреҫҫӗ-ха. Ял-йыш умӗнче хӑйсен чыс-хисепне тӗппи- 
пех пӗтересшӗн мар. Кун пек пӑсӑлсан, пурнӑҫ еплерех пулассине те ӑнланаҫҫӗ.

Писателӗн хӑйӗн пурнӑҫӗнче те, ытти ҫынсенни пекех, "мыскарасем" пулса 
иртеҫҫӗ. Алендей мана ҫав Мустай Павӑлӗ пирки акӑ еплерех каласа панӑччӗ: 
"Тепӗр чухне ҫапла та пулса тухать, -  терӗ вӑл куларах. -  Произведенири сӑна- 
ра ялти пӗр-пӗр ҫынна асра тытса ҫырмастӑн, пӗтӗмлетсе тӑватӑн ҫав сӑнара. 
Анчах кам та пулин тупӑнать-тупӑнатех. Вара: "Эсӗ ман ҫинчен ҫырнӑ", -  тесе 
ятлаҫса, харкашса ҫӳреме тытӑнать. Мустай Павӑлӗпе Нямук Кирили (хӑйсем 
ҫинчен уҫҫӑнах ҫырнӑ пулин те) ун пек пулмарӗҫ, мана тус-юлташ вырӑннех 
хучӗҫ. Яла кайсан, Мустай Павӑлӗпе те, Нямук Кирилипе те час-часах курнӑҫнӑ. 
Пӗррехинче, тӗттӗмленсе ҫитсен, Мустай ман пата хӑйӗн ҫӗнӗ арӑмӗпе пычӗ. 
Хутаҫа тулли четвӗрт чикнӗ. Хайхи Мустай эрех кӗленчине сӗтел ҫине кӑларса 
лартрӗ те, эпир пурте сӗтел тавра вырнаҫрӑмӑр. Вара Мустай манӑн алла хыттӑн 
чӑмӑртарӗ те: "Ваҫук, тек ан ҫыр ӗнтӗ ман ҫинчен. Йӑнӑшсем пулнӑ манӑн. Халӗ 
ӗмӗре пархатарлӑ пурӑнса вӗҫлеме тӑрӑшатӑп", -  терӗ. Туслӑ пурӑнатӑп эп 
хам кӗнекери сӑнарсен прототипӗсемпе".

"Сӳнми ҫӑлтӑр" кӗнеке ҫинчен те каламасӑр иртме ҫук. Ку кӗнекене "Сӳнми 
ҫӑлтӑр", "Хумсем ҫырана ҫапаҫҫӗ", "Шанкуй!", ”Ял амӑшӗ" повеҫсене кӗртнӗ. 
"Сӳнми ҫӑлтӑр" повеҫри Мариҫ сӑнарӗ -  Апендей произведенийӗсенчи чи вӑйлӑ 
сӑнарсенчен пӗри. Мариҫ пурнӑҫ ҫулӗ тӑрӑх ҫирӗппӗн, тӳсӗмлӗн утать, Мӗнле 
кӑна йывӑрлӑх пырса тиенмест-ши ҫак типшӗмрех хӗрарӑм ҫине? Вӑл пур пӗрех 
парӑнмасть. Кирек мӗнле хуйхӑ-суйхӑ килсе тухсан та, пуҫ усса лармасть, Акӑ, 
фермӑра йывӑр инкек сиксе тухать. Мариҫе ҫав инкекшӗн айӑплама хӑтланаҫҫӗ. 
Чӑннипе вӑл нимӗн чухлӗ те айӑплӑ мар. Акӑ, фронтра унӑн упӑшки паттӑрсен 
вилӗмӗпе вилни ҫинчен хут килет. Каярахпа унӑн чун-чӗринче каллех юрату ҫура- 
лать. Асаплӑ, йывӑр юрату вӑл. Фронтра вилнӗ упӑшкине те манаймасть Мариҫ. 
Анчах чун-чӗри урӑххи патне те туртӑнать. Фронтран йывӑр суранланса килнӗ 
ҫамрӑка юратса пӑрахать вӑл. Йывӑр ҫын пулать. Ялта та ун ҫинчен тӗрлӗ сӑмах 
ҫӳрет. "Вӑрҫӑ чарӑниччен те йӗркеллӗ пурӑнаймарӗ", -  теҫҫӗ ҫынсем. Ҫапах та 
ун пурнӑҫӗ майлашӑнать. Аманнӑ каччӑ пӑрахмасть ӑна. Вӗсем мӑшӑрланаҫҫӗ. 
Ҫул иртнӗҫем ачисен йышӗ те ӳсет. Ӗнтӗ пурнӑҫ пур енчен те лайӑх пек, те-

лейлӗ пек. Ҫук иккен. Хуйхӑ-суйхӑ иртсе пӗтмен Мариҫрен. Унӑн пӗр ҫитӗннӗ ывӑлӗ 
сарӑмсӑр вилет. Тепри йывӑр чире каять. Асап-хуйхӑ ҫине-ҫинех килсе тухнипех 
Мариҫ хӑй те йӑшса ҫитет, ураран ӳкет. Алла пулин те ҫирӗп тытать вӑл хӑйне.

Ҫак повеҫӗн содержанине мӗншӗн ҫапла тӗплӗн каласа патӑм-ха эпӗ? Акӑ 
мӗншӗн. Кӑна Василий Алендейӗн автобиографиллӗ повеҫӗ темелле. Унта вӑл 
хӑй арӑмӗн -  Дарья Софроновнӑн пурнӑҫне ҫырса кӑтартнӑ. Чун-чӗререн шӑран- 
са тухнӑ ҫак повесть. Вӑл Тӑван ҫӗр-шывшӑн ырми-канми тӑрӑшма, пурнӑҫра 
чӑтӑмлӑ, ҫирӗп пулма чӗнекен, хавхалантаракан произведени.

"Сӳнми ҫӑлтӑр" кӗнекери "Ял амӑшӗ" повесть Алендей пултарулӑхӗ нумай 
енлӗ те пысӑк сулӑмлӑ пулнине ҫирӗплетсе парать. Кунта автор тӗрлӗ ҫынсен 
шухӑш-туйӑмне, чун-чӗрине уҫса кӑтартать. Этем тата ҫут ҫанталӑк, ҫын тата 
унӑн тивӗҫӗ -  ҫаксем произведении тёп теми.

Повеҫӗн тёп геройӗ -  Валентина Турбанова кӑткӑс чун-чӗреллӗ, кӑткӑс шухӑш- 
туйӑмлӑ ҫын. Вӑл телейлӗ те, ҫав тери телейсӗр те. Мӗнпе телейлӗ-ха вӑл? 
Тӳрех калас пулать: вӑл хальхи хӗрӳ пурнӑҫпа, хальхи сӑпай та ӗҫчен, ҫутӑ ма- 
лашлӑха утакан ҫынсемпе пӗрле пурӑннипе телейлӗ. Мӗншӗн телейсӗр-ши вӑл? 
Ҫемье пурнӑҫне йӗркеллӗн майлаштарса яма ҫук. Ача-пӑчашӑн тем пекех ҫунать 
пулин те телей ҫук унӑн.

Турбанова чунӗ ылтӑн темелле. Ял ҫыннисене пурне те ырӑ тӑвасшӑн вӑл. 
Ваттисене те, ачасене те... Ял ҫыннисене кӑна-и? Ҫут ҫанталӑка та тӗрӗс-тӗкел, 
илемлӗ сыхласа хӑварасшӑн. Пуриншӗн те унӑн чунӗ ыратать. Ҫынсен хуйхи- 
суйхи те хӑйӗн хуйхи-суйхи пек туйӑнать ӑна. Акӑ, комбайнер помощникне -  Кла- 
тие мӗн тери пулӑшать, хӗрхенет ӑна, хӳтӗлет. Этемлӗх, ҫынлӑх, хӗрхенӳлӗх 
тени ҫав тери пысӑк Турбанова чун-чӗринче. Ҫынна ҫапла вӑйлӑ характерлӑ, 
хӑйне майлӑ кӑтартса парасси, паллах, ансат мар. Кунта писателӗн сӑнар тӑвас 
пысӑк ӑсталӑхӗ аван курӑнать. Ҫакӑнта прозаикӑн чӑн-чӑн таланчӗ.

"Ши! кайрӑм, пи! кайрӑм" повесть ҫинчен те каламасӑр иртме ҫук. Пирӗн респуб
лика хӑмла ӳстерес енӗпе Раҫҫей Федерацийӗнче малти вырӑнсенчен пӗрне йыш- 
ӑнать. Чӑваш хӑмлаҫисем ҫинчен авалтанпах хисеплӗ ят ҫӳрет. Василий Алендей 
ҫуралса ӳснӗ ял ҫыннисем те, Мичурин ячӗпе хисепленекен колхоз ҫыннисем, ҫул- 
ленех тухӑҫлӑ хӑмла пухса кӗртеҫҫӗ. Ку колхозра хӑмла ӳстерес ӗҫе пуҫарса яра- 
канӗ Федор Егорович Алендеев пулнӑ. Вӑл шӑпах Василий Алендей ашшӗн пиччӗшӗ 
-  пӗчӗк Ваҫукпа амӑшӗ Ҫӗпӗртен таврӑнсан, вёсен пӳртне куҫарса каякан тӑванӗ 
пулнӑ. Кайран вӑл хӑй те нумай нуша тӳсет, колхоза кӗнӗ. Таса чун-чӗрепе тӑрӑшать, 
чаплӑ хӑмлаҫӑ пулса тӑрать. "Малтан йӑнӑшсем турӗ пулин те, эпӗ аттен пиччӗшӗ- 
пе -  Федор Егорович Алендеевпа мухтанатӑп", -  терӗ пӗррехинче Василий Ален
дей. -  Вӑл чӑн-чӑн ӑста, пысӑк хӑмлаҫӑ, ҫав тери хастар, пултаруллӑ ҫын пулнӑ. 
Пӗр канашлура Чӑваш АССР Верховнӑй Совет Президиумӗн председателӗ Семен 
Матвеевич Ислюков ҫапла каланӑччӗ: "Пирӗн республикӑра икӗ чаплӑ хӑмлаҫӑ пур. 
Пӗри -  Куславкка районӗнчи Шорков. Ӑна Социализм ӗҫ Геройӗн ятне патӑмӑр. 
Тепри -  Вӑрмар районӗнчи Федор Егорович Алендеев ҫак хисеплӗ ята илме тивӗ-

ҫлӗччӗ, анчах ӗлкӗреймерӗмӗр -  ватӑ хӑмлаҫӑ ҫӗре кӗчӗ", -  тенӗччӗ. Эпӗ хавха- 
лансах хӑмлаҫӑсем ҫинчен повесть ҫырма тытӑнтӑм. Ку еҫре мана Федор Егорович 
-  Хветук пичче хӑй нумай пулӑшрӗ".

Василий Алендей ҫарпа патриотизм темипе те нумай ҫырчӗ. Ку енӗпе уйрӑмах 
"Лаох", "Сивӗ хумсем ҫапаҫҫӗ", "Чикӗре" повеҫсене, "Пограничниксем", "Салтак чӗри", 
"Тӑшман ункинче", "Салтак ҫулӗ” кӗнекесене палӑртмалла. Салтаксем ҫинчен ҫырнӑ 
калавсемпе новеллӑсенчен паллӑраххисем: "Тӑшман ҫаплах перет", "Сталинград 
Сахрунӗ", "Авланман Антун", "Салтак шухӑш-кӑмӑлӗ", "Пулков сӑрчӗ патӗнче" т. ыт. 
те. Алендей пӗтӗмпех хӑй курнӑ, хӑйӗнпе пӗрле вут-ҫулӑм витӗр тухнӑ, вӑрҫӑ хуй- 
хи-суйхине пӗрле тӳссе ирттернӗ тусӗсемпе юлташӗсем ҫинчен ҫырать. Вӑрҫӑччен 
чикӗре пулнӑ-и Василий Алендей? Пулнӑ. Ун ҫинчен ҫырнӑ-и вӑл? Ҫырнӑ. Ленинг
рада хӳтӗленӗ-и писатель? Хӳтӗленӗ. Блокада терт-нушине тӳссе ирттернӗ-и? Тӳссе 
ирттернӗ. Ҫавсем ҫинчен ҫырнӑ-и вӑл? Ҫырнӑ. Тӗрӗсрех каласан, яланах халӑх 
пурнӑҫӗпе пурӑнатчӗ писатель. Тӑван халӑхӑн пӗтӗм пурнӑҫӗпе кӗрешӗвне ӳкерсе 
пама тӑрӑшатчӗ вӑл. "Эпӗ хамӑн ӗҫри, кӗрешӳри тусӑмсемпе юлташӑмсем ҫинчен 
ҫапах та питӗ сахал ҫырнӑ-ха. Вёсен пилӗк-ултӑ проценчӗ хут ҫине ӳкерӗннӗ-ши, 
ӳкерӗнмен-ши? -  тетчӗ Василий Степанович. -  Вӗсенчен паллӑраххисене те пулин 
хамӑн произведенисене кӗртсе хӑварасчӗ манӑн", -  тесе ӗмӗтленетчӗ.

Эпӗ Василий Степановичӑн поэзири ӗҫӗ-хӗлӗ ҫинчен ҫакнах каласшӑн. Унӑн 
сӑвви-юррине, пысӑк ӑсталӑхпа ҫырнӑ "Салтак ҫулӗ" поэмӑна вулакансем 
кӑмӑлларӗҫ.

Алендей хӑйӗн сӑввисене чун-чӗре хушнипе ҫырнӑ. Вӗсем вулакансене Тӑван 
ҫӗр-шыва, пурнӑҫа юратма, ҫут ҫанталӑка хисеплеме, ӗҫшӗн ҫунса тӑма, халӑх- 
сем хушшинчи туслӑха ҫирӗплетме, ҫын тивӗҫне ҫӳле ҫӗклеме чӗнеҫҫӗ. Вӗсем 
поэт чӗринче поэзин ҫутӑ ҫӑл куҫӗ тапса тӑнине ҫирӗплетсе параҫҫӗ.

"Салтак ҫулӗ" -  иртнӗ хаяр вӑрҫӑ кунӗсем ҫинчен, совет салтакӗсен паттӑрлӑхӗ 
ҫинчен, вӗсем хамӑр Тӑван ҫӗр-шыва чун-чӗререн юратни ҫинчен ҫырнӑ поэма. 
Ун пек произведение хӑй вӑрҫӑ вучӗ витӗр тухнӑ, хӑй тӑшмана хирӗҫ куҫа-куҫӑн 
тӑрса ҫапӑҫнӑ ҫын ҫеҫ ҫырма пултарнӑ.

В. Апендей юлашки ҫулсенче ҫырнисенчен "Эп хамӑн сылтӑм урана тӗл пул- 
ни", "Нихват", "Саманта", "Праски" сӑвӑсене палӑртмалла.

Василий Степанович ачасен юратнӑ писателӗ. Ӑна час-часах шкулсенче, вӗре- 
некен ачасен хушшинче курма пулатчӗ. Писателӗн чи малтан пичетленсе тухнӑ "Пирӗн 
кил" ятлӑ кӗнеки те ачасене халапланӑ сӑвӑ кӗнеки пулчӗ. Унӑн "Пограничниксем", "Чик- 
ӗре", "Тӑшман ункинче", "Хӗрлӗ кӗпе" кӗнекисене те ачасем юратса вулаҫҫӗ.

Пӗррехинче сӑмах майӑн Василий Степанович мана ҫапла каларӗ: "Кашни 
кӗнеке пичетленсе тухни маншӑн пысӑк парне, телей...» Василий Степанович 
халӗ пирӗн хушӑра ҫук пулсан та, унӑн кӗнекисем -  пирӗншӗн, пӗтӗм чӑваш 
халӑхӗшӗн, хаклӑ парне, вӗсем -  тӑван литература пуянлӑхӗ.

